
ᓄᓇᓖᑦ ᕿᑭᖅᑖᓗᖕᒥ



Uqalimaariuqsaniq | Level 11
Uqalimaariuqsaniq is an Inuktitut reading program developed in Nunavut. This program is based on language-
acquisition research from around the world. Uqalimaariuqsaniq is a sequential and progressive Inuktitut reading 
program that supports students in their development as readers. 

Book details
Level: 11
Text type: Non-fiction 

Subjects/themes: Information about the communities on Qikiqtaaluk (Baffin Island): location, geography, culture, traditions 

Key features: Did You Know? boxes, photos, map, headings

ᕿᑭᖅᑖᓗᒃ ᐊᖏᓛᖑᕗᖅ ᕿᑭᖅᑕᓂᑦ ᑲᓇᑕᒥ. 
ᑎᓴᒪᐅᔪᖅᑐᓂᒃ ᓄᓇᓕᒃᑕᖃᖅᐳᖅ ᕿᑭᖅᑖᓗᖕᒥ. 
ᐅᑯᐊᖑᕗᑦ ᐃᖃᓗᐃᑦ, ᑭᒻᒥᕈᑦ, ᑭᙵᐃᑦ, ᐸᓐᓂᖅᑑᖅ, 
ᕿᑭᖅᑕᕐᔪᐊᖅ, ᑲᖏᖅᑐᒑᐱᒃ, ᒥᑦᑎᒪᑕᓕᒃ, ᐃᒃᐱᐊᕐᔪᒡᓗ.

ᓄᓇᓖᑦ ᕿᑭᖅᑖᓗᖕᒥ ᐃᓚᒋᔭᐅᕗᑦ ᕿᑭᖅᑕᓂᐅᑉ 
ᐊᕕᒃᑐᖅᓯᒪᓂᖓᓂ. ᓄᓇᓖᑦ ᐅᑯᐊ ᐃᓚᒋᔭᐅᒋᕗᑦ 
ᐊᐅᓱᐃᑦᑐᖅ, ᓴᓂᕋᔭᒃ, ᐃᒡᓗᓕᒃ, ᖃᐅᓱᐃᑦᑐᖅ, 
ᓴᓂᑭᓗᐊᕐᓗ.

ᓄᓇᓕᓕᒫᑦ ᕿᑭᖅᑖᓗᖕᒥ ᓂᐅᕕᕐᕕᖃᖅᐳᑦ, 
ᕼᐋᒻᒪᓚᒃᑯᓪᓗ ᑎᑎᕋᕐᕕᖓᓂᒃ, ᐃᓕᓐᓂᐊᕐᕕᖃᖅᖢᑎᒡᓗ, 
ᐱᙳᐊᕐᕕᖃᖅᖢᑎᒡᓗ, ᑐᒃᓯᐊᕐᕕᖃᐅᖅᖢᑎᒡᓗ.

ᐃᓄᐃᑦ ᓂᐅᕐᕈᔪᓐᓇᖅᐸᒃᐳᑦ ᕿᑭᖅᑖᓗᖕᒥ ᖃᖕᒐᑕᓲᒃᑯᑦ 
ᐅᕝᕙᓘᓐᓃᑦ ᐅᒥᐊᕐᔪᐊᒃᑯᑦ. ᐊᐅᓪᓚᖃᑦᑕᕈᓐᓇᕆᕗᑦ 
ᓄᓇᒃᑯᑦ ᑎᓴᒪᓕᒃᑯᑦ ᖃᒧᑕᐅᔭᒃᑯᓪᓗ.

ᑕᑯᒋᐊᓚᐅᖅᑕ ᖃᓄᐃᑦᑑᖕᒪᖔᑕ ᓄᓇᓖᑦ.

ᖃᐅᔨᒪᕕᑦ?

7000 
ᖃᓂᒋᔭᖓᓂ 
ᐃᓄᖃᖅᑐᖅ 
ᐃᖃᓗᐃᑦ.

ᐃᖃᓗᐃᑦ

ᐃᖃᓗᐃᑦ ᐊᖏᓂᖅᐹᖑᕗᖅ ᓄᓇᓕᖕᓂ ᕿᑭᖅᑖᓗᖕᒥ 
ᓄᓇᓕᐸᐅᔭᑐᐊᖑᓪᓗᓂᓗ ᓄᓇᕗᒻᒥ. 

ᑭᙵᖃᐅᖅᑐᐊᓗᒃ ᐃᖃᓗᐃᑦ ᖃᓂᒋᔮᓂᓗ. ᐃᖃᓗᐃᑦ 
ᑰᖓ ᓄᓇᓕᐸᐅᔭᐅᑉ ᓯᓚᑎᑦᑎᐊᕌᕐᔪᐊᓃᑉᐳᖅ. ᐃᓄᐃᑦ 
ᑕᐃᑲᙵᑦ ᐃᖃᓗᒃᐱᖕᒥᒃ ᐃᖃᓗᒐᓱᖃᑦᑕᖅᑐᑦ ᐊᐅᔭᒃᑯᑦ. 
ᐅᒥᐊᒃᑯᑦᑕᐅᖅ ᐃᖃᓗᒐᓱᒃᐸᖕᒥᔪᑦ ᐃᖃᓗᐃᑦ ᑕᕆᐅᖓᓂ.

ᐊᒥᓱᓂᒃ ᑕᑯᕈᓘᔭᕐᓇᖅᑐᖅ ᐱᓕᕆᐊᒃᓴᖅᑕᖃᐅᖅᖢᓂᓗ 
ᐃᖃᓗᖕᓂ. ᓂᐅᕕᕐᕕᒃᑕᖃᐅᖅᑐᖅ ᑐᔪᕐᒥᕕᒃᑕᖃᐅᖅᖢᓂᓗ. 
ᑕᕐᕆᔭᕐᕕᒃᑕᖃᖅᑐᖅ, ᑕᑯᔭᒐᖃᕐᕕᒃᑕᖃᖅᖢᓂᓗ, ᐊᒻᒪᓗ 
ᐊᖏᔪᒥᒃ ᐳᐃᔾᔪᕋᕐᕕᒃᑕᖃᕆᓪᓗᓂ.
 
ᑐᓂᖅ ᑕᐃᒻᖕᒍᓲᖅ ᐄᐳᓗᒥ. ᐱᙳᐊᕐᓂᖃᓲᑦ ᐃᓄᐃᑦ 
ᐱᙳᐊᕈᓯᖏᓐᓂᒃ, ᐃᒡᓗᓕᓂᑭᓴᐅᑎᓲᑦ, ᕿᒧᒃᓯᐅᔾᔪᐊᓲᑦ, 
ᖁᖖᒋᐊᕐᓂᖃᓲᑦ, ᓂᕆᕕᒡᔪᐊᖅᑎᑦᑎᕙᒃᑭᓪᓗᑎᒃ. 

ᑭᒻᒥᕈᑦ 

ᑭᒻᒥᕈᑦ ᓂᒋᖅᐸᓯᖕᓂᖅᐹᖑᔪᖅ ᓄᓇᓕᖕᓂ ᕿᑭᖅᑖᓗᖕᒥ. 
ᐃᖃᓗᖕᓄᑦ ᖃᓂᑦᑐᖅ. 400 ᖃᓂᒋᔭᖓᓂ ᐃᓄᖃᖅᑐᖅ 
ᑭᒻᒥᕈᑦ.

ᓄᓇᖓᑕ ᖃᓂᒋᔭᖓᓂ ᖃᖅᑲᓕᐊᓗᒃ, 
ᐃᓐᓈᕈᖃᐅᖅᖢᓂᓗ, ᓇᖅᓴᖃᐅᕆᓪᓗᓂ. ᐅᖅᐱᒃᑕᖃᐅᖅᑐᖅ 
ᑲᑕᓐᓂᓕᐅᑉ ᒥᕐᖑᐃᖅᓯᕐᕕᖓᑕ ᖃᓂᒋᔭᖓᓂ.

ᐊᕐᕌᒍᑕᒫᑦ ᑐᓂᖅ ᑕᐃᖑᓕᕌᖓᑦ ᐃᖃᓗᖕᓂ, 
ᐊᓕᐊᓇᐃᒋᔭᐅᔪᒥᒃ ᐱᓂᐊᕐᓂᖃᓲᖑᕗᑦ ᑭᒻᒥᕈᒻᒧᑦ 
ᓱᒃᑲᓂᑭᓴᐅᑎᓂᕐᒥᒃ. ᐃᓄᐃᑦ ᓱᒃᑲᓂᑭᓴᐅᑎᓲᑦ 
ᖃᒧᑕᐅᔭᒃᑯᑦ ᐃᖃᓗᖕᓂᑦ ᑭᒻᒥᕈᒻᒧᑦ ᐅᑎᒧᓪᓗ. 

ᖃᐅᔨᒪᕕᑦ?

ᑭᒻᒥᕈᑦ 
ᐊᑦᑎᖅᑕᐅᓯᒪᕗᖅ 
ᑭᙵᖃᕐᒪᑦ  
ᓄᓇᓕᖓ 
ᐱᔾᔪᑎᒋᓪᓗᒍ 
ᐃᓯᒐᖕᒧᑦ 
ᑭᖕᒥᐅᖅᑰᔨᖕᒪᑦ.

ᑭᙵᐃᑦ 

ᑭᙵᐃᑦ ᐃᖃᓗᐃᑦ ᐅᐊᖕᓇᖓᓃᑦᑐᖅ. 1400 
ᖃᓂᒋᔭᖓᓂ ᐃᓄᖃᖅᑐᖅ ᑭᙵᐃᑦ.

ᑭᙵᐃᑦ ᐱᓱᔪᒡᕕᑦᑎᐊᕙᒃ. ᐃᒡᓕᓂᖅᑕᖃᐅᖅᑐᖅ 
ᐱᓱᒡᕕᒋᔪᓐᓇᖅᑕᕐᓂᒃ. ᐊᕐᕌᒎᑉ ᐃᓗᐊᓂ, ᐱᓱᔪᒡᓗᑎᑦ 
ᑕᑯᔪᓐᓇᖅᑐᑎᑦ ᖁᕐᓗᕐᓂᕐᓂᒃ, ᑕᓯᕐᓂᒡᓗ, ᐅᕝᕙᓘᓐᓃᑦ 
ᓯᓈᖓᓂᒃ.

ᑭᙵᐃᑦ ᑕᐃᔭᐅᓲᖅ “ᐃᓄᐃᑦ ᓴᓇᐅᒐᓕᐅᕐᕕᖓᓐᓂᒃ.” 
ᓴᓇᙳᐊᖅᑎᑦ ᖃᐅᔨᒪᔭᐅᑦᑎᐊᖅᑐᑦ ᑎᑎᕋᐅᔭᒐᕐᓂᒃ 
ᐅᓄᖅᑐᓕᐅᓲᖑᓂᖏᓐᓄᑦ. 

ᖃᐅᔨᒪᔭᐅᑦᑎᐊᓛᖑᖃᑕᐅᔪᖅ ᑭᙵᕐᒥᐅᑕᐅᓪᓗᓂ 
ᕿᓐᓄᐊᔪᐊᖅ ᐋᓯᕙᐅᓚᐅᖅᑐᖅ. ᓴᓇᙳᐊᕐᓂᑯᖏᑦ 
ᑕᑯᔭᐅᔪᓐᓇᖅᑐᑦ ᓂᐱᙵᑕᕐᓂᓗ, ᑲᓇᑕᐅᓪᓗ ᑮᓇᐅᔭᖏᓐᓂ 
ᑕᖅᓴᕆᔭᐅᓪᓗᑎᒃ. 

ᐸᓐᓂᖅᑑᖅ 

ᐸᓐᓂᖅᑑᖅ ᐅᐊᖕᓇᖓᓃᑦᑐᖅ ᐃᖃᓗᐃᑦ. 1600 
ᖃᓂᒋᔭᖓᓂ ᐃᓄᖃᖅᑐᖅ ᐸᓐᓂᖅᑑᖅ. ᐸᓐᓂᖅᑑᑉ 
ᖃᓂᒋᔭᖓᓂ ᖃᖅᑲᕐᔪᐊᕌᓗᒃᑕᖃᐅᖅᑐᖅ ᐊᒻᒪᓗ ᐊᒃᓵᔪᒃ 
ᐊᖅᑯᑦ. ᑕᐃᔅᓱᒪᓂ, ᐃᓚᒌᓂᑦ ᐊᖅᑯᓵᖅᑕᐅᕙᓚᐅᖅᑐᖅ 
ᖃᖅᑲᑎᒎᖅᖢᑎᒃ ᓂᕐᔪᑎᓂᒃ ᐊᖑᓇᓱᒃᖢᑎᒃ.

ᐅᓪᓗᒥᐅᓕᖅᑐᖅ, ᐃᓄᖕᓂᒃ ᐸᓐᓂᖅᑑᓕᐊᖅᑐᖃᓲᖑᔪᖅ 
ᐃᖃᓗᒐᓱᖕᓂᑭᓴᐅᑎᖃᑕᐅᔭᖅᑐᖅᖢᑎᒃ.

ᑎᑭᑦᑐᖃᖅᐸᓚᐅᖅᓯᒪᔪᖅ ᑲᓇᑕᐅᑉ ᓯᓚᑖᓂᕐᒥᐅᓂᒃ 
ᐊᕐᕙᒐᓱᒋᐊᖅᑐᓂᒃ ᐅᑭᐅᖅᑕᖅᑐᒧᑦ. ᐊᒥᓱᑦ 
ᐊᕐᕙᒐᓱᒋᐊᖅᐸᓚᐅᖅᐳᑦ ᐸᓐᓂᖅᑑᑉ ᖃᓂᒋᔮᓄᑦ. 
ᐅᐸᒍᓐᓇᖅᑕᐃᑦ ᓱᓕ ᒫᓐᓇ ᐊᕐᕕᓕᕆᕝᕕᐅᕙᓚᐅᖅᓯᒪᔪᖅ 
ᐆᒻᒪᓇᕐᔪᐊᕐᒥ.

ᖃᐅᔨᒪᕕᑦ?

ᐸᓐᓂᖅᑑᖅ 
ᐊᑦᑎᖅᑕᐅᓯᒪᓂᖓᓂᒃ 
ᑐᒃᑐᑦ ᐸᓐᓂᖏᓐᓂᒃ.

ᑲᖏᖅᑐᒑᐱᒃ 

ᑲᖏᖅᑐᒑᐱᒃ ᐅᐊᖕᓇᖓᓃᑦᑐᖅ ᐃᖃᓗᐃᑦ. 1000 
ᖃᓂᒋᔭᖓᓂ ᐃᓄᖃᖅᑐᖅ. 

ᑲᖏᖅᑐᒑᐱᐅᑉ ᖃᓂᒋᔭᖓᓂ ᖃᖅᑲᖏᑦ ᓇᖅᓴᖏᓪᓗ 
ᑲᔾᔮᕐᓇᖅᑐᐊᓗᐃᑦ. ᖁᓕᓂᒃ ᑲᖏᖅᑐᐊᓗᒃᑕᓕᒃ ᓄᓇᓕᐅᑉ 
ᖃᓂᒋᔮᓂ. ᐅᔭᖅᑲᓂᒃ ᒪᔪᕋᖅᑏᑦ ᑲᖏᖅᑐᐊᓗᒃ 
ᐅᖅᑯᖅᑎᐅᑉ ᐃᓐᓈᕈᖏᓐᓂᒃ ᒪᔪᕋᕆᐊᖅᑐᓲᖑᕗᑦ.

ᐊᕐᕌᒍᑕᒫᑦ ᓇᓐᓄᒐᓱᖕᓂᖅᑕᖃᓲᖑᕗᖅ ᑲᖏᖅᑐᒑᐱᖕᒥ. 
ᑕᑯᓇᖅᐸᒃᐳᖅ ᓇᓄᕋᕐᓂᒃ ᐸᓂᖅᓯᖅᑐᓂᒃ ᐅᑭᐅᒃᑯᑦ. 

ᐊᕐᕙᒐᓱᒃᐸᓚᐅᖅᓯᒪᖕᒥᔪᑦ ᑕᕝᕙᓂ. ᓴᓇᙳᐊᖅᑏᑦ 
ᖃᐅᔨᒪᔭᐅᑦᑎᐊᖅᑐᑦ ᓴᓇᙳᐊᓲᖑᓂᖏᓐᓄᑦ ᐊᕐᕕᐅᑉ 
ᓴᐅᓂᖏᓐᓄᑦ.

ᒥᑦᑎᒪᑕᓕᒃ

ᒥᑦᑎᒪᑕᓕᒃ ᐅᐊᖕᓇᖅᐸᓯᓐᓂᖅᐹᖑᖃᑕᐅᕗᖅ ᕿᑭᖅᑖᓗᖕᒥ. 
1700 ᖃᓂᒋᔭᖓᓂ ᐃᓄᖃᖅᑐᖅ ᒥᑦᑎᒪᑕᓕᒃ.

ᓄᓇᓖᑦ ᐱᓪᓚᑦᑖᙳᐊᖅᑎᖃᖅᐳᑦ ᑕᐃᔭᐅᔪᒥᒃ ᑐᓄᓂᖅ 
ᐊᖅᓴᕐᓂᖅ ᐱᓪᓚᑦᑖᙳᐊᖅᑎᑦ. ᐱᓕᕆᖃᑎᖃᖅᐸᒃᐳᑦ 
ᐃᓐᓇᕐᓂᒃ ᓄᓇᖅᑲᑎᒥᖕᓂᒃ ᑎᑎᕋᓕᕌᖓᒥᒃ 
ᐱᙳᐊᕐᓂᐊᖅᑕᒥᖕᓂᒃ ᐱᔾᔪᑎᖃᖅᑎᓪᓗᒋᑦ ᐅᓂᒃᑳᖅᑐᐊᓂᒃ.

ᓄᓇᓕᒃ ᑖᓐᓇ ᐊᕙᓗᔭᐅᓯᒪᕗᖅ ᖃᖅᑳᓗᖕᓄᑦ 
ᐳᖅᑐᔪᐊᓗᖕᓄᑦ. ᐱᖃᓗᔭᑦ ᑕᑯᒃᓴᐅᒐᔪᒃᐳᑦ ᒥᑦᑎᒪᑕᓕᖕᒥ. 
ᓯᕐᒥᒃᑕᖃᐅᖅᐳᖅ, ᑲᖏᖅᖢᐊᓗᖕᓂᒡᓗ, ᐊᒻᒪᓗ 
ᖃᐃᕈᓱᙳᖅᓯᒪᔪᓂᒃ ᓂᓚᖕᒥ ᐊᕙᑎᖓᓂ.

ᐊᒥᓱᓂᒃ ᐆᒪᔪᖅᑕᖃᐅᖅᐳᖅ ᑕᐃᑲᓂ. ᑕᑯᔪᓐᓇᕐᒥᔪᓯ 
ᐊᒥᓱᓂᒃ ᐊᔾᔨᒌᙱᑦᑐᓂᒃ ᑎᖕᒥᐊᓂᒃ. ᑕᑯᔪᓐᓇᖅᑐᓯ 
ᑑᒑᓕᖕᓂᒃ, ᐃᖃᓗᒡᔪᐊᓂᒃ, ᕿᓚᓗᒃᑲᓂᒡᓗ.

ᕿᑭᖅᑖᓗᒃ ᐊᖏᓛᖑᕗᖅ ᕿᑭᖅᑕᓂ ᑲᓇᑕᒥ! ᐃᓕᑦᑎᒋᑦᑎ ᓄᓇᓕᖕᓂᒃ 
ᕿᑭᖅᑖᓗᖕᒦᑦᑐᓂᒃ ᖃᐅᔨᓗᓯᓗ ᖃᓄᖅ ᐊᑐᓂ ᐊᔾᔨᐅᙱᓐᓂᖃᕐᒪᖔᑕ.


